Лаеш районы
Атабай урта мәктәбе укытучысы Зиннәтуллина Гөлсинә Нурый кызы
10 нчы сыйныф
Тема. Кешелек дөньясы алдында торган экологик проблемалар
Дәрес эшлекле уен элементлары белән «Түгәрәк өстәл янында сөйләшү» формасында дөньяның экологик проблемалары, җәмгыять һәм табигать арасында үзара тәэсир итешүнең нәтиҗәләре белән таныштыру, әйләнә-тирә мохитнең экологик хәленә бәя бирү, туган як табигатен саклауга җаваплы караш тәрбияләү, үзебез яшәгән авылның көнкүрешенә һәм «Атабай» җәмгыяте эшенә экологик яктан анализ ясау максатыннан үткәрелә.
Ул дөньяның сәяси картасы, Россиянең физик картасы, Татарстан Республикасының физик картасы, «Табигать һәм без» дигән фотокүргәзмә, «Парник эффекты» схемасы, «Безнең Җир берәү генә!» дип язылган плакат, туган авылыбыз табигате турында видеофильм, экология темасына укучылар ясаган рәсемнәр, табигатьне саклау турында китаплар күргәзмәсе белән җиһазландырыла.
Дәрес барышы.
I. Оештыру.
Укытучы. -Үткән дәрестә без дөньяның глобаль проблема​ларын өйрәнә башладык. Иң элек, Җирдә тынычлыкны саклау проблемасына тукталдык. Бүген глобаль проблемаларның иң кискене саналган экологик проблемалар белән танышырбыз. Шулай ук әйләнә-тирәне саклау мәсьәләләренә кагылырбыз, үзебез яшәгән авыл территориясендәге экологик хәлгә бәя бирербез. Түгәрәк өстәл янында сөйләшү өчен «Атабай» җәмгыяте җитәкчесен, агрономын, инженерын һәм Атабай җирле үзидарә советы председателен чакырдык. Алар белән сөйләшүне гидросфераны, биосфераны һәм атмосфераны яклаучылар алып барачак.
II. Дәреснең төп өлеше.
Укытучы. - Бүгенге көндә чорыбызны глобаль проблемалар чоры дисәк, ялгышмабыз. Бу проблемаларны хәл итү Җирдә яшәүче һәр кешегә кагыла. Глобаль проблемаларның берсе булып экологик проблемалар тора. Табигый байлыкларны үзләштергәндә, эшкәрткәндә һәм файдаланганда табигатьтә кирәкмәгән үзгәрешләр килеп чыга. Бу үзгәрешләр кеше сәламәтлегенә, табигатьнең үзенә зыян китерә башлыйлар һәм эколо​гик проблемалар китереп чыгаралар. Безне чолгап алган мохит чын мәгънәсендә авыру. Кеше эшчәнлегенең табигатькә зыян китерүен төрле юнәлешләрдә карап китик.
Урманнарның мәйданы кими! һәр ел саен җир йөзеннән якынча 11 млн. га урман юкка чыга. Бу урманны яңарту масштабла​рыннан ун тапкыр артык. Моңа сәбәпче булып кешеләрнең ур-манны тәртипсез рәвештә кисүе, урман янгыннары тора. «Пла​нетаның үпкәләре» шулай юкка чыга.
Чүлләрнең мәйданы арта! Ел саен авыл хуҗалыгы җирләренең якынча 6 млн. га чүлләргә әйләна Бу бигрәк тә Африканың Сахара белән саванналар чигендә урнашкан илләргә туры кила Урманнарны күпләп кисү, көтү йөртү, үсемлекләрне утын сыйфатында куллану, авыл хуҗалыгын экстенсив метод белән алып бару чүлләрнең барлыкка килүенә китера
Күп илләр алдына чиста су җитмәү проблемасы килеп басты! XXI гасыр башында дөньяның 40 лап илендә чиста су җитмәячәк, аларның күбесе Африка илләренә туры кила Ел саен сулыкларга бик күп микъдарда чистартылмаган сулар агызыла. Хәзерге вакытта сулыкларның 5-10 % пычрак матдәләрдән торганлыгы ачыкланды. Дөньяның иң пычрак елгалары: Дунай, Рейн, Сена, Миссисипи, Идел, Днепр.
Әйләнә-тирәнең пычрануы кешеләрнең тормышын һәм сәламәтлеген куркыныч астына куя! Җирдә яшәүче һәр кешегә ел саен 20 тонна минераль чимал чыгарыла. Шуның 98 % кал​дыклар сыйфатында туфракка, сулыкларга һәм һавага килеп эләга һавага күкерт һәм азот кушылмалары ташлану кислота​лы яңгырлар китереп чыгара. Хәзер бик күп ягулык ягу нәтиҗә​сендә табигатьтә углекислый газ балансы бозылды. Нәтиҗәдә парник эффекты куркынычы яный - бу климатның җылынуы, бозларның эрүе, Дөнья Океанының суы күтәрелү дигән сүз.
Экологик проблемалар дөнья масштабында гына түгел, ә үзебез яшәгән тирәлектә дә каралырга тиеш. Безнең Атабай авы​лы Идел белән Кама елгалары тоташкан җирдә урнашкан. Кешеләр табигатьне пычраталармы? Бу хәлдән чыгу юллары бар​мы? Хәзер шул турыда сөйләшеп алабыз.
Гидросфераны яклаучы. - Безнең авыл Татарстанның иң зур елгалары - Идел, Кама тоташкан урында урнашкан. Без монда «Атабай» җәмгыяте җитәкчесен чакырдык, аның безнең авыл тирәсендә елгаларның ничек пычырануы турында сөйләвен теләр идек.
Сорау: - Авылыбыз янындагы сулыклар ничек пычрана икән?
Җавап: - Без үрдәк-каз ите җитештерү белән шөгыльләнәбез. Елына 200 мең чамасы үрдәк-каз бәбкәсе чыгарыла. Боларның бер өлеше үзебездә үстерелеп сатыла. Кошларга эчү һәм йөзү өчен табигый сулыклар кирәк.
Сорау: - Кошларны үстергәндә нинди сулыклардан файда​ланасыз?
Җавап: - Кошлар йөзү өчен иң уңайлы урыннар - елгалар​ның култыклары. Менә шушы култыкларга 20 көннән соң үрдәк-каз бәбкәләре җибәрелә.
Сорау: - Терлекчелек калдыклары сулыкларны бик пычра​та. Сөйләгез әле, кошчылык фермаларының сулыкларны пыч​ратуына каршы сез ничек көрәшәсез?
Җавап: - Җәйге чорда 10 мең башлап кош сулыкларда асрала. Пычранган сулар махсус өч отстойникта җыела. Бу отстойниклардан пычрак сулар кырларга түгелә. Ләкин елгага пычрак су агызуны туктата алмыйбыз. Пычрак сулар ташып бик еш елгага ага. Бу хәл елгада су артканда була. Бу безнең эколо​гия буенча иң авырткан җиребез. Киләчәктә пычрак суларны агызмас өчен бөтен көчне куярга кирәк. Бу, билгеле, кыйммәт​ле технология сорый.
Укытучы: - Менә, күрәсез, елга сулары безнең авыл туры​сында да пычрана икән. Ә Идел һәм Кама буенда күпме авыл һәм шәһәр урнашкан. Хәзер сүзне биосфераны яклаучыларга бирәбез.
Биосфераны яклаучы. - Авыл хуҗалыгында уңыш алыр өчен күп төрле минераль ашламалар кулланалар. Туфрак нитратлар белән кирәгеннән артык туена. Нитратлар үсемлекләр аркылы кеше организмына эләгәләр. Чүп үләннәргә каршы кулланыла торган агулы химикатлар да кеше организмында төрле куркы​ныч авырулар китереп чыгара.
Сорау: - Хуҗалыкның агрономы да монда утыра. Сездә сөрүле җирләр күпме? Ашламалар һәм агулы химикатлар кул​ланасызмы?
Җавап: - Сөрүле җирләр 547 га гына. Без минераль ашламалар да, гербицидлар да кулланабыз. Экология буенча махсус комиссия килеп безнең ашламаларны, агулы химикатларны куллануны даими тикшереп тора. Хәзер кырларны эшкәрткәндә сукаламыйбыз, ә плоскорез белән эшкәртәбез. Чәчү әйләнешенә күпьеллык үләннәр кертәбез. Соңгы елларда авыл хуҗалыгы җирләре кимүе бетте.
Укытучы: - Сүзне хәзер атмосфераны яклаучыларга бирәбез.
Атмосфераны яклаучы: - Атмосфераны иң күп пычратучы булып автотранспорт калдыклары тора. Сүзне инженерга бирик.
Сорау: - Хуҗалыкта ничә машина бар? Алар нинди ягулык белән эшлиләр? Машиналарны юдырту урыны бармы?
Җавап: - Бездә 10 машина, 10 трактор бар. Алар солярка һәм бензинда эшлиләр. Махсус юдырту урыныбыз юк, киләчәктә төзергә планлаштырдык.
Сорау: - Сезнең котельняларга нәрсә ягалар?
Җавап: - Быелдан башлап алар газга күчерелде, үрдәк фермалары теплогенератор, электрокалорифер, газ белән җылытылалар.
Укытучы: - Ә хәзер авылның табигате турында видеофильм карап китик.
Җирле үзидарә советы председателе: - Авылыбыз табигатьнең иң матур почмагына урнашкан. Якында гына Идел-Кама дәүләт тыюлыгы башлана. Авылның төзеклеге, чисталыгы безнең һәрберебезгә бәйле. Авыл буенча күз ташласак, җитди кимчелекләр бар әле. Яр буе урамында ерымнар ясалып кила Бу ерымнарга кешеләр төрле чүп-чар ташлыйлар. Яңгыр-кар сулары белән бу пычрак матдәләр елгага агып төшәләр. Калган чүп-чар таралып ята. Ә чүп-чарны күмеп, су акмый торган җиргә ташласак, нинди әйбәт булыр иде. Ерымнарны күмдереп, анда агачлар утырту эшен укучылар белән бергә башласак, әйбәт нәтиҗә бирер иде.
Авылда кайбер йорт яннарын чиста тотмыйлар. Дөрес, бик матур йорт-җирләр дә бар. Аларга "Үрнәк тәртипле йорт" дигән такта эленде. Сабан туе алдыннан урамнар арасында чисталык һәм яшелләндерү буенча ярыш игълан итәчәкбез. Сабан туенда иң чиста, иң төзек урамга котлап бүләк биреләчәк. Урамнарда агачлар утырту эшен дә җанландырып җибәрәсе бар. Киләсе елдан "урам бәйрәмнәре" оештырырга уйлыйбыз. Яшеллеккә, чисталыкка зур игътибар бирәчәкбез.
Сүзне йомгаклап шуны әйтәсе килә: безнең авыл - Идел-Кама тыюлыгының саклау зонасына керә. Шуңа күрә югары ведомстволар бездәге экологик хәлне гел күзәтеп торалар. Табигатьне саклау сез яшәгән йорттан, урамнан һәм авылдан баш​ланганын онытмасагыз иде.
Укытучы: - Укучылар, без дә табигатьне саклау буенча зур өлеш кертә алабыз. Узган елларда экологик десант үткәреп, район территориясендә ерымнарның үсүен туктату өчен агачлар утырттык. Үзебезнең авыл буенча экологик хәлне яхшырту буенча ниләр эшли алабыз?
Укучылар төрле җавап вариантлары әйтәләр: экологик плакатлар ясау, урманда кош оялары ясап кую, йорт яннарына агачлар утырту, махсус чүп ташлау урыннары булдыру, үлгән хайваннарны күмәр өчен төбе бетонлап ясалган каберлекләр ясау һ.б.
Ш. Йомгаклау.
Укытучы: - Шулай итеп, дөньяның экологик проблемалары безнең һәрберебезгә кагыла. Безнең яшәү урыныбыз чиста, төзек булырга тиеш.
Дәрескә йомгак ясала һәм өй эше бирелә.
Чыганак: Дәрес эшкәртмәсе үрнәкләре. III кисәк. 

